
PARLAMENT DE CATALUNYA





Mesa del Parlament

La Mesa del Parlament, en la sessió tinguda el 4 de novembre de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de l’impost sobre l’emissió d’òxids de nitrogen a l’atmosfera produïda per l’aviació comercial, de l’impost sobre l’emissió de gasos i partícules a l’atmosfera produïda per la indústria i de l’impost sobre la producció termonuclear d’energia elèctrica, aprovada pel Ple del Parlament en la sessió del dia 1 d’octubre de 2014:

«Lei der impòst sus era emission d’oxids de nitrogèn ena atmosfèra produsida pera aviacion comerciau, der impòst sus era emission de gasi e particules ena atmosfèra produsida pera indústria e der impòst sus era produccion d’energia electrica d’origen nuclear
Preambul
A partir des recomanacions dera Union Europèa sus era adopcion de mesures de fiscalitat mediambientau, cau plantejar-se era possibilitat de crear naues figures trubutàries en aguest encastre.
Er objècte d’aguesta lei ei era creacion, coma tributs pròpris dera Generalitat de Catalonha, der impòst sus es emissions contaminantes d’oxids de nitrogèn ena atmosfèra produsida pera aviacion comerciau, der impòst sus era emission de gasi e particules ena atmosfèra produsida pera indústria e der impòst sus era produccion d’energia electrica d’origen nuclear.
Es naui impòsti se configuren des d’ua doble vessant. D’un costat, eth sòn caractèr extrafiscau sage d’orientar eth comportament des agents economics afectadi, damb era interiorizacion des còsti non desirats e des externalitats negatives que genèren damb era sua activitat, pr’amor de contribusir ara melhora e era preservacion deth mèdi ambient. De un aute costat, devien esturments de politica economica e, en aguest sens, non se pòt pas negligir que i age tanben ua finalitat fiscau, per çò com damb era sua exaccion s’obtieràn ingrèssi addicionaus qu’an de perméter d’ajudar, en part, as despenes e inversions publiques en matèria de mèdi ambient e, en generau, as politiques de foment dera preservacion e era melhora dera qualitat deth mèdi ambient. Eth capitol I regule er impòst sus era emission d’oxids de nitrogèn ena atmosfèra produsida pera aviacion comerciau. Era creacion d’aguest impòst ei ua innovacion en ordenament juridic estatau, ja qu’es precedents mès propèrs son en França, Alemanha e eth Reiaume Unit.
Deth punt d’enguarda dera normativa vigenta en matèria de mèdi ambient, era Lei 22/1983, deth 21 de noveme, de proteccion der ambient atmosferic, establís qu’eth Govèrn a de declarar ua zòna determinada coma zona de proteccion especiau se se constate qu’en aqueth sector deth territòri se depassen es nivèus admissibles de qualitat der aire. S’ua zòna ei declarada zòna de proteccion especiau, s’a d’alaborar un plan d’actuacion qu’indique es mesures que cau préner, es mieis economics o d’ua auta naturalesa que cau tier e es entitats e es òrgans encargadi d’exercutar-lo. Ua des mesures nomentades en aguest plan ei era creacion d’un impòst sus es emissions contaminantes d’oxids de nitrogèn ena atmosfèra produsides pera aviacion comerciau de passatgèrs. Seguint aguesta linha d’actuacion, er objècte der impòst que se cree ei gravar era emission d’oxids de nitrogèn efectuada pera aviacion comerciau pendent es fases de rodada d’entrada e gessuda, enlairament e aterratge, peth daumatge que provòque ena qualitat der aire dera zòna.
Eth capitol II conten es precèptes dedicadi ar impòst sus era emission de gasi e particules ena atmosfèra produsida pera indústria. 
Totes es avaloracions efectuades enes darrèri ans amuishen que, a despiet des mesures amiades a tèrme enes darrères decades, encara i a nivèus de contaminacion damb efèctes advèrsi fòrça significatius entara salut umana e eth mèdi ambient, especiaument enes aglomeracions urbanes e enes zònes a on se produsís ua determinada concentracion d’activitats industriaus. En ambit europèu, en encastre d’aplicacion dera directiva 2010/75/UE, deth Parlament Europèu e deth Conselh, deth 24 de noveme, sus es emissions industriaus, cau préner mesures pr’amor d’esvitar, redusir e, tostemp que sigue possible, eliminar era contaminacion derivada des activitats industriaus de conformitat damb eth principi de «qui contamine pague» e eth principi de prevencion dera contaminacion. Eth contròl a de priorizar es intervencions enes hònts d’origen, en tot assegurar ua gestion prudenta des recorsi naturaus en tenguent en compde, tostemp que calgue, era situacion socioeconomica e es especificitats locaus d’aquiu a on s’amie a tèrme era activitat industriau.
En aguest contèxte se cree aguesta figura impositiva coma esturment d’estimul e incentiu ara reduccion dera contaminacion atmosferica, damb melhores tecniques entà redusir es emissions atmosferiques industriaus e, per tant, melhorar era qualitat der aire des ciutadans propèrs a activitats industriaus. Aguest tribut non ei pas desconeishut en nòste ordenament juridic; atau, d’autes comunitats autonòmes ja an aprovadi impòsti parièrs, com Aragon, Castelha – la Mancha, era Region de Múrcia, Galícia e Andalusia. 
Eth capitol III regule er impòst sus era produccion d’energia d’origen nuclear, pr’amor dera incidéncia que pòt auer en mèdi ambient. Eth sòn precedent mès immediat ei ena Comunitat Valenciana, que, mejançant era Lei 10/2012, deth 21 de deseme, de mesures fiscaus, de gestion administrativa e financèra e d’organizacion dera Generalitat, cree er impòst sus activitats qu’incidissen en mèdi ambient, un des hèts imposables deth quau ei eth daumatge, er impacte, era afeccion e eth risc derivat dera produccion d’energia electrica.
En Catalonha s’utilizen diuèrsi sistèmes de produccion d’energia electrica, e eth sòn impacte en mèdi ambient se produsís de diuèrses manères. Era produccion d’origen nuclear non a pas un efècte contaminant immediat e reau, mès utilize combustible nuclear, qu’ei eth factor que carrege eth risc gravable sus eth mèdi ambient. Cèrtament, a diferéncia de d’autes formes de produccion d’energia electrica, era nucleara non ei dirèctament contaminanta, mès quinsevolha incidéncia que i age en sòn procès de produccion compòrte un grèu risc d’afectacion entath mèdi ambient, risc que cau considerar e previer. Era rèsta de hònts d’energia gravades òc que compòrten era emission en mèdi de determinades substàncies contaminantes. Pr’amor d’açò, era tributacion d’ua e d’autes hònts non pòt pas èster identica, de manèra que se sosmeten a dus tributs disparièrs: en tot qu’era prumèra se grave pes risques potenciaus en mèdi ambient determinadi pera utilizacion de combustible nuclear, es autes hònts tributen d’acòrd damb erth mesurament des elements contaminants qu’emeten ena atmosfèra.

Per tant, er objècte o era finalitat der impòst sus era produccion d’energia electrica d’origen nuclear ei gravar es nomentadi risques e, dat d’er element determinant d’aguesti risques ei era utilizacion deth combustible nuclear, aguest factor ei eth que definís eth hèt imposable.

D’acòrd damb açò, eth subjècte passiu a titol de contribuent ei era persona fisica o juridica qu’amie a tèrme era activitat de produccion d’energia electrica e que, en utilizar eth combustible nuclear, genère eth risc. E era base imposabla –element essenciau der impòst en qué melhor pòt èster reflectida era finalitat extrafiscau deth tribut– ei constituïda pera quantitat de combustible nuclear utilizat, magnitud que reflectís era capacitat o intensitat deth risc: a màger base imposabla, mès gran ei eth risc que pòt derivar de quinsevolha incidéncia pertorbadora dera normalitat dera activitat de generacion d’energia. Considerar era hònt deth risc coma element determinant deth hèt imposable e eth sòn traslat coma magnitud dera base imposabla ei era manèra d’incorporar era modulacion de besonh der impòst en tèrmes d’extrafiscalitat, segons sigue mès o mens eficient eth procès productiu: un usatge mès eficient deth combustible nuclear (mens quantitat de combustible entà produsir era madeisha energia) a de comportar ua mendra quòta tributaria. 
Fin finau, era creacion d’aguest impòst compòrte, ath sòn torn, era modificacion dera Lei 4/1997, deth 20 de mai, de proteccion civiu de Catalonha, que regule eth gravamen de proteccion civiu que grave es centraus nucleares, de manèra qu’aguestes, a partir dera entrada en vigor d’aguesta lei, son excludides de tributacion deth gravamen.

Eth capitol IV recuelh es precèptes aplicables a toti e cadun des tributs naui, relatius a aspèctes de gestion, recaptacion e inspeccion; eth regim d’infraccions e sancions e eth de recorsi e reclamacions.
Capítol preliminar. Disposicions generaus
Article 1. Objècte e ambit d’aplicacion dera lei 
1. Er objècte d’aguesta lei ei era creacion, coma tributs pròpris dera Generalitat, des impòsti que seguissen:
a) Er impòst sus era emission d’oxids de nitrogèn ena atmosfèra produsida pera aviacion comerciau.

b) Er impòst sus era emission de gasi e particules ena atmosfèra produsida pera indústria.

c) Er impòst sus era produccion d’energia electrica d’origen nuclear.

2. Es impòsti a qué hè referéncia er apartat 1 son aplicables a tot eth territòri de Catalonha, e son compatibles damb d’auti impòsti e taxes. 
Capítol I. Impòst sus era emission d’oxids de nitrogèn ena atmosfèra produsida pera aviacion comerciau
Article 2. Objècte
Er objècte der impòst sus era emission d’oxids de nitrogèn ena atmosfèra produsida pera aviacion comerciau ei gravar era emission d’oxids de nitrogèn des aeronaus en vòls comerciaus de passatgèrs enes aerodròms pendent eth cicle LTO (landing and take-off) –que compren es fases de rodada d’entrada en aeropòrt, de rodada de gessuda der aeropòrt, d’enlairament e d’aterratge–, peth risc que provòque en mèdi ambient.

Article 3. Hèt imposable
1. Constituís eth hèt imposable der impòst sus era emission d’oxids de nitrogèn ena atmosfèra produsida pera aviacion comerciau era emission d’oxids de nitrogèn des aeronaus en vòls comerciaus de passatgèrs pendent eth cicle LTO en aerodròms pertanhents a municipis declaradi zònes de proteccion especiau der ambient atmosferic pera normativa vigenta.

2. As efèctes d’aguesta lei, es vòls de posicionament non se considèren pas vòls comerciaus.

3. Non demoren pas subjèctes ad aguest impòst es vòls que seguissen:
a) Es vòls efectuadi per aeronaus medicalizades.

b) Es vòls d’elicoptèrs destinadi ath transpòrt de malauts.

c) Es vòls destinadi a servicis publics, com era presa d’imatges deth transit, era cartografia, era luta contra huecs o d’auti servicis analògs.

Article 4. Exempcions
Demoren exempts der impòst sus era emission d’oxids de nitrogèn ena atmosfèra produsida pera aviacion comerciau:

a) Es aeronaus damb un factor d’emission inferior a dus quilogrames d’oxids de nitrogèn per cicle LTO.
b) Es vòls que se dan en situacions excepcionaus, coma es aterratges indusits per problèmes d’operativitat en aerodròms propèrs, es aterratges d’emergéncia o es accions especifiques de supòrt a zònes a on s’amien a tèrme campanhes solidàries e umanitàries.
Article 5. Subjècte passiu
Son subjèctes passius der impòst sus era emission d’oxids de nitrogèn ena atmosfèra produsida pera aviacion comerciau, a titol de contribuents, es companhies aerianes e es persones fisiques o juridiques qu’opèren o noliegen vòls que gessen d’un aerodròm de Catalonha.
Article 6. Base imposabla
1. Era base imposabla der impòst sus era emission d’oxids de nitrogèn ena atmosfèra produsida pera aviacion comerciau ei constituïda pera quantitat, en quilogrames, d’oxids de nitrogèn emesa pendent eth cicle LTO des aeronaus pendent eth periode impositiu.
2. Pr’amor de determinar era base imposabla d’aguest impòst, s’an d’aplicar es factors d’emission que determine era guida d’inventaris d’emissions EMEP/EEA, dera Agéncia Europèa de Mèdi Ambient. En cas des elicoptèrs, es factors d’emission aplicables son es qu’establís era Oficina Federau d’Aviacion Civiu de Soïssa. 

3. Era base imposabla d’aguest impòst se calcule d’acòrd damb era formula que seguís:






BI = Nre. de vòls x FE miei

A on: 

– BI ei era base imposabla.

– Nre. de vòls ei eth nombre de vòls (enlairaments) efectuadi pendent eth periode impositiu, en tot computar un maximom de 20.000 vòls annaus.
– FE miei ei eth factor d’emission miei (expressat en quilogrames).
4. Eth factor d’emission miei se calcule d’acòrd damb era formula que seguís:




FE miei = BI teorica / Nre. de vòls
A on:
– BI teorica ei eth resultat de somar es bases imposables parciaus que resulten de multiplicar per cada modèu d’aeronau deth contribuent eth nombre de vòls annaus peth factor d’emissions d’oxids de nitrogèn corresponent ad aqueth tipe d’aeronau.
– Nre. de vòls ei eth nombre totau de vòls (enlairaments) efectuadi pendent eth periode impositiu, sense cap de limit aplicable.
Article 7. Tipes impositius e quòta intègra
1. S’establissen es dus tipes impositius que seguissen entar impòst sus era emission d’oxids de nitrogèn ena atmosfèra produsida pera aviacion comerciau, que s’an d’aplicar d’acòrd damb çò qu’establís er apartat 2: 

a) Eth tipe impositiu generau, qu’ei de 3 euròs per quilograme d’oxids de nitrogèn.

b) Eth tipe impositiu redusit, qu’ei de 1,5 euròs per quilograme d’oxids de nitrogèn.

2. Era quòta intègra d’aguest impòst, aplicable pendent eth periode impositiu en un madeish aerodròm, s’obten de somar es quòtes parciaus 1 e 2, d’acòrd damb es formules que seguissen:

     Quòta 1 = BI x TG x NTP – (NPC + NPLR)








NTP
A on:
– BI ei era base imposabla.
– TG ei eth tipe impositiu generau.
– NTP ei eth nombre totau de passatgèrs.
– NPC ei eth nombre de passatgèrs en connexion.
– NPLR ei eth nombre de passatgèrs en rotes de long recorrut.
Quòta 2 = BI x TR x (NPC + NPLR) 



         NTP


A on:
– BI ei era base imposabla.
– TR ei eth tipe impositiu redusit.
– NPC ei eth nombre de passatgèrs en connexion.
– NPLR ei eth nombre de passatgèrs en rotes de long recorrut. 
3. Ar efècte de çò qu’establís er apartat 2, s’enten per rota de long recorrut era que comunique es aerodròms a qué hè referéncia er article 3 damb aerodròms non pertanhents ar Espaci Aerian Comun Europèu.
4. Ar efècte de çò qu’establís er apartat 2, s’un passatgèr en rota de long recorrut ei, ath madeish temps, passatgèr de vòl en connexion sonque compute coma passatgèr de rota de long recorrut.
5. Ar efècte de çò qu’establís er apartat 2, computen es passatgèrs de gessuda der aerodròm corresponent.
Article 8. Quòta liquida e bonificacion
1. Era quòta liquida der impòst sus era emission d’oxids de nitrogèn ena atmosfèra produsida pera aviacion comerciau s’obten d’aplicar ara quòta intègra, s’escatz, ua bonificacion entar impòrt que resulte d’aplicar eth 5% sus eth producte dera quòta intègra peth percentatge d’aeronaus deth contribuent que dispausen d’aleta d’extremitat. Aguest percentatge se calcule respècte des aeronaus qu’opèren en aerodròm corresponent.
2. S’era bonificacion a qué hè referéncia er apartat 1 non ei aplicabla, era quòta liquida coïncidís damb era quòta intègra.
Article 9. Periode impositiu e meritacion
1. Eth periode impositiu der impòst sus era emission d’oxids de nitrogèn ena atmosfèra produsida pera aviacion comerciau ei er an naturau, sens perjudici de çò qu’establís er apartat 2.
2. Eth periode impositiu ei inferior ar an naturau enes supòsits qu’er inici des activitats en aerodròm corresponent se produsisque en ua data posteriora ar 1 de gèr o qu’eth cessament des activitats se produsisque en ua data anteriora ath 31 de deseme. Ad aguest efècte, non se considèren pas es cassi de succession ena execucion des activitats o de cambi dera denominacion deth subjècte passiu se non impliquen un cessament dera activitat, sens perjudici de çò que dispause era Lei generau tributària.
3. Er impòst se merite eth darrèr dia deth periode impositiu.
Article 10. Autoliquidacion
1. Eth subjècte passiu ei obligat a presentar era autoliquidacion der impòst sus era emission d’oxids de nitrogèn ena atmosfèra produsida pera aviacion comerciau e a efectuar-ne er ingrès corresponent enes condicions e es terminis que s’establissen per reglament.
2. Eth modèu d’autoliquidacion s’a d’aprovar per orde deth conselhèr deth departament competent en matèria tributària.
Capítol II. Impòst sus era emission de gasi e particules ena atmosfèra produsida pera indústria
Article 11. Objècte
Er impòst sus era emission de gasi e particules ena atmosfèra produsida pera indústria grave era emission ena atmosfèra des substàncies a qué hè referéncia er article 12, pr’amor d’incentivar conductes mès respectuoses damb eth mèdi ambient atmosferic e arténher ua melhor qualitat der aire, generades enes installacions que seguissen:
a) Es installacions industriaus classificades en annèxe I.1 dera Lei 20/2009, deth 4 de deseme, de prevencion e contròl ambientau des activitats.
b) Es installacions de combustion damb ua poténcia termica nominau superiora a 20 megawatts termics.
Article 12. Hèt imposable
Eth hèt imposable der impòst sus era emission de gasi e particules ena atmosfèra produsida pera indústria ei constituït pes emissions canalizades ena atmosfèra d’oxids de nitrogèn, de dioxid de sofre, de particules e de carbòni organic totau que se genèren autant en installacions industriaus includides en annèxe I.1 dera Lei 20/2009 com en installacions de combustion damb ua poténcia termica nominau superiora a 20 megawatts termics, tostemp qu’es emissions des installacions siguen superiores a 150 tones annaus de dioxid de sofre, de 100 tones annaus d’oxids de nitrogèn, de 50 tones annaus de particules o de 150 tones annaus de carbòni organic totau.
Article 13. Subjècte passiu
Son subjèctes passius der impòst sus era emission de gasi e particules ena atmosfèra produsida pera indústria, a titol de contribuents, es persones fisiques o juridiques e es entitats a qué hè referéncia er article 35.4 dera Lei generau tributària que hèsquen quinsevolha des activitats que constituïssen eth hèt imposable.
Article 14. Base imposabla
1. Era base imposabla der impòst sus era emission de gasi e particules ena atmosfèra produsida pera indústria ei constituïda pes emissions massiques de cadua des substàncies contaminantes ena atmosfèra emeses per ua madeisha installacion pendent eth periode impositiu corresponent.

2. Era base imposabla de cada establiment ei era carga massica annau qu’emet ena atmosfèra damb relacion a cada contaminant, calculada segons era formula que seguís:

3. Per cada focus emissor, era carga massica annau s’a de calcular segons era formula que seguís:

A on:
– Concentracion ei era concentracion mieja annau de cada focus emissor.
– Cabau ei eth cabau miei annau de cada focus emissor.
– Ores annaus de foncionament ei eth temps annau de foncionament de cada focus.
4. Entà calcular cada factor a qué hèn referéncia es apartats 2 e 3, cau aplicar eth procediment que s’establís per reglament.
5. Ar efècte deth calcul dera emission massica der establiment non computen pas es emissions associades a caudères qu’utilizen combustibles convencionaus: gas naturau, propan, gas liquat deth petròli, gasòil, fuelòil, turban, lignit, ulha, antracita, coc, biomassa –definida d’acòrd damb eth punt 31 der article 3 dera Directiva 2010/75/EU– e biogàs, e qu’agen ua poténcia inferiora a 2,3 megawatts termics.
6. Non formen part dera carga massica annau emesa per establiment es emissions massiques des sues installacions de cogeneracion qu’an ua poténcia nominau inferiora a 20 megawatts termics e qu’utilizen coma combustible gas naturau o biogàs damb un contengut de sofre com eth deth gas naturau.
Article 15. Base liquidabla
Era base liquidabla der impòst sus era emission de gasi e particules ena atmosfèra produsida pera indústria s’obten de resusir era base imposabla de cada tipe de contaminant enes impòrts que seguissen:

a) Dioxid de sofre: 150 tones annaus.

b) Oxids de nitrogèn: 100 tones annaus.

c) Particules: 50 tones annaus.

d) Carbòni organic totau: 150 tones annaus.

Article 16. Tipe impositiu e quòta intègra

Era quòta intègra der impòst sus era emission de gasi e particules ena atmosfèra produsida pera indústria ei eth resultat d’aplicar ara base liquidabla, entà cada substància, es tipes que seguissen:
a) 45 euròs per tona de dioxid de sofre.
b) 75 euròs per tona d’oxids de nitrogèn.
c) 60 euròs per tona de particules.
d) 45 euròs per tona de carbòni organic totau.
Article 17. Bonificacions
Era quòta liquida der impòst sus era emission de gasi e particules ena atmosfèra produsida pera indústria s’obten d’aplicar ara quòta intègra es bonificacions que seguissen:
a) Ua bonificacion deth 50% deth percentatge que resulte dera carga massica annau provienta d’installacions de cogeneracion plaçades en establiments industriaus damb ua poténcia nominau superiora a 20 megawatts termics qu’utilizen coma combustible gas naturau o biogàs respècte dera carga massica annau der establiment. As efèctes d’aguesta bonificacion, eth contengut de sofre deth biogàs non pòt pas èster superior ath qu’establís era normativa entath gas naturau.
b) Ua bonificacion deth 10% dera inversion en melhora atmosferica efectuada en periode impositiu e qu’a certificat era Direccion Generau de Qualitat Ambientau laguens deth Programa de desgravacions fiscaus per inversions en reduccion des emissions contaminantes atmosferiques canalizades, damb un limit deth 15% dera quòta intègra.
Article 18. Periode impositiu e meritacion
1. Eth periode impositiu der impòst sus era emission de gasi e particules ena atmosfèra produsida pera indústria ei er an naturau, sens perjudici de çò qu’establís er apartat 2.
2. Eth periode impositiu ei inferior ar an naturau enes supòsits qu’er inici des activitats se produsisque en ua data posteriora ar 1 de gèr o qu’eth cessament des activitats se produsisque en ua data anteriora ath 31 de deseme.
3. Ar efècte de çò qu’establís er apartat 2, non se considèren pas es cassi de succession ena execucion des activitats o de cambi dera denominacion deth subjècte passiu se non impliquen un cessament dera activitat ena installacion, sens perjudici de çò que dispause era Lei generau tributària.
4. Er impòst se merite eth darrèr dia deth periode impositiu.
Article 19. Liquidacion e pagament der impòst
1. Eth subjècte passiu der impòst sus era emission de gasi e particules ena atmosfèra produsida pera indústria ei obligat a presentar era autoliquidacion entà cadua des installacions en qué realize es activitats gravades, e a efectuar-ne er ingrès corresponent enes condicions e es terminis que s’establissen per reglament.
2. Eth modèu d’autoliquidacion s’a d’aprovar per orde deth conselhèr deth departament competent en matèria tributària.
Article 20. Afectacion
Es ingrèssi derivadi der impòst sus era emission de gasi e particules ena atmosfèra produsida pera indústria son afectadi a dotar eth Hons entara proteccion der ambient atmosferic, creat pera Lei 22/1983, deth 21 de noveme, de proteccion der ambient atmosferic, ath Programa de vigilància e contraròtle ambientau atmosferic ara indústria e a mesures compensatòries dera contaminacion atmosferica.
Capítol III. Impòst sus era produccion d’energia electrica d’origen nuclear
Article 21. Objècte
Er objècte der impòst sus era produccion d’energia electrica d’origen nuclear ei gravar es risques per impacte e eth daumatge eventuau en mèdi ambient derivadi dera activitat de produccion d’energia electrica d’origen nuclear efectuada en territòri de Catalonha.
Article 22. Afectacion
1. S’afècten parciaument es ingrèssi der impòst sus era produccion d’energia electrica d’origen nuclear ena quantia de 257.154 euròs annaus, ar efècte d’atier eth finançament des mieis e des activitats e actuacions de proteccion civiu exprèssament destinades ara diminucion, eth contròl e, s’escatz, era reduccion des risques derivadi dera activitat gravada.
2. Ua part dera recaptacion der impòst sus era produccion d’energia electrica d’origen nuclear pòt èster destinada, per miei dera Lei de pressupòsti dera Generalitat de Catalonha, e damb era prioritat d’atier es besonhs de despena pròpries dera Generalitat, a crear un hons orientat a fomentar eth reequilibri territoriau des zònes afectades per activitats de produccion d’energia electrica d’origen nuclear, damb era finalitat de promòir-ne e melhorar-ne era competitivitat e era diversificacion economica.
Article 23. Hèt imposable
Eth hèt imposable der impòst sus era produccion d’energia electrica d’origen nuclear ei era utilizacion de combustible nuclear entara produccion d’energia electrica, pr’amor der efècte que pòt auer en mèdi ambient e peth daumatge qu’eventuaument i pòt produsir.
Article 24. Subjècte passiu e responsable solidari
1. Son subjèctes passius der impòst sus era produccion d’energia electrica d’origen nuclear, a titol de contribuents, es persones fisiques o juridiques e es entitats sense personalitat juridica a qué hè referéncia er article 35.4 dera Lei 58/2003, deth 17 de deseme, generau tributària, qu’utilizen combustible nuclear entara produccion d’energia electrica. 
2. Son responsables solidaris deth deute tributari d’aguest impòst es proprietaris des installacions en qué s’amie a tèrme era activitat de produccion d’energia electrica d’origen nuclear.
Article 25. Exempcion subjectiva
Demoren exempts der impòst sus era produccion d’energia electrica d’origen nuclear er Estat, era Generalitat e es corporacions locaus, e tanben es sòns organismes e es entitats que’n depenen.
Article 26. Base imposabla
1. Era base imposabla der impòst sus era produccion d’energia electrica d’origen nuclear ei constituïda peth pes de combustible nuclear utilizat en periode impositiu, expressat en tones. 
2. Era base imposabla der impòst se determine entà cada installacion en qué se realize era activitat de produccion d’energia electrica d’origen nuclear.
3. Era base imposabla der impòst se determine, coma règla generau, peth metòde d’estimacion dirècta, aplicat de conformitat damb çò que dispause era Lei generau tributària.
Article 27. Tipes de gravamen
Eth tipe de gravamen der impòst sus era produccion d’energia electrica d’origen nuclear ei de 800.000 euròs per tona de combustible utilizat.

Article 28. Quòta tributària

Era quòta tributària der impòst sus era produccion d’energia electrica d’origen nuclear s’obten d’aplicar ara base imposabla eth tipe de gravamen.

Article 29. Periode impositiu e meritacion

1. Eth periode impositiu der impòst sus era produccion d’energia electrica d’origen nuclear ei er an naturau, sens perjudici de çò qu’establís er apartat 2.

2. Eth periode impositiu ei inferior ar an naturau enes supòsits qu’er inici des activitats se produsisque en ua data posteriora ar 1 de gèr o qu’eth cessament des activitats se produsisque en ua data anteriora ath 31 de deseme. Ad aguest efècte, non se considèren pas es cassi de succession ena execucion des activitats o de cambi dera denominacion deth subjècte passiu se non impliquen un cessament dera activitat ena installacion, sens perjudici de çò que dispause era Lei generau tributària.
3. Er impòst se merite eth darrèr dia deth periode impositiu.
Article 30. Autoliquidacion e pagament fraccionat
1. Eth subjècte passiu der impòst sus era produccion d’energia electrica d’origen nuclear ei obligat a presentar era autoliquidacion der impòst e a efectuar-ne er ingrès corresponent pendent es prumèri dus mesi der an que seguís ara finalizacion deth periode impositiu.
2. Pendent eth periode impositiu der impòst es subjèctes passius an d’efectuar pagaments fraccionadi en concèpte de pagaments a compde, referits a trimèstres naturaus, enes prumèri vint dies naturaus des mesi d’abriu, junhsèga e octobre de cada an naturau, en lòc e era forma qu’establís eth reglament.
3. Er impòrt des pagaments fraccionats equivau ara quòta corresponenta ath valor des magnituds determinantes dera base imposabla pendent eth trimèstre naturau respectiu.
4. Es pagaments fraccionats efectuadi pendent eth periode imposotiu s’an de dedusir dera quòta tributària resultanta dera autoliquidacion a qué hè referéncia er apartat 1.
5. Eth modèu d’autoliquidacion s’a d’aprovar per orde deth conselher deth departament competent en matèria tributària.
Capítol IV. Normes comunes
Article 31. Gestion, recaptacion e inspeccion
Era gestion, era recaptacion e era inspeccion des impòsti creadi per aguesta lei corresponen ara Agéncia Tributària de Catalonha, d’acòrd damb çò que dispause era Lei 7/2007, deth 17 de junhsèga, dera Agéncia Tributària de Catalonha, sens perjudici dera collaboracion damb es òrgans d’inspeccion sectoriaument competents.
Article 32. Infraccions e sancions
Eth regim d’infraccions e sancions en matèria des impòsti creadi per aguesta lei ei eth vigent entàs tributs pròpris dera Generalitat.
Article 33. Recorsi e reclamacions
Es actes de gestion, d’inspeccion e de recaptacion dictadi en encastre des impòsti creadi per aguesta lei pòden èster objècte de reclamacion economicoadministrativa deuant era Junta de Finances, sens perjudici dera interposicion prèvia, damb caractèr potestatiu, deth recors de reposicion deuant er òrgan qu’a dictat er acte impugnat.
Disposicions addicionaus
Prumèra. Modificacion dera Lei 22/1983, deth 21 de noveme, de proteccion der ambient atmosferic

Se modifique er article 15 dera Lei 22/1983, deth 21 de noveme, que demore redactat dera manèra que seguís:

«Article 15
»1. Se cree eth Hons entara proteccion der ambient atmosferic.
»2. Eth Hons se destine a finançar es despenes e es inversions publiques en matèria de proteccion der ambient atmosferic e de melhora dera qualitat acustica, ath foment des actuacions en installacions publiques e privades destinades a abaishar es nivèus d’emission de contaminants ena atmosfèra e, en generau, as politiques de prevencion e melhora dera qualitat atmosferica.
»3. Eth Hons s’intègre, d’ua manèra diferenciada, en pressupòst deth departament dera Generalitat competent en matèria de qualitat atmosferica.
»4. Eth Hons se neurís des recorsi que seguissen:
»a) Er impòrt des sancions impausades pera Administracion dera Generalitat, coma conseqüéncia d’infraccions dera normativa que regule era contaminacion atmosferica.
»b) Es ingrèssi derivadi des impòsti ambientaus que graven es emissions contaminantes ena atmosfèra.
»c) Es donacions, es eritatges, es aportacions e es ajuts qu’es particulars, es empreses, es institucions o d’autes administracions destinen especificament ath Hons.
»d) Es romanents procedenti d’economies ena contractacion e es ingrèssi procedenti de revocacions o renóncies d’ajuts o subvencions finançades damb eth Hons.
»e) Es aportacions deth Pressupòst dera Generalitat de Catalonha e quinsevolh aute ingrès de dret public que li sigue assignat relamentariament.
»5. Eth Hons ei administrat e contrarotlat per un òrgan collegiat adscrit ath departament dera Generalitat competent en matèria de qualitat ambientau, qu’era sua composicion s’a d’establir per reglament.»
Dusau. Modificacion deth gravamen de proteccion civiu

1. Se modifique eth punt cincau der apartat 1 der article 59 dera Lei 4/1997, deth 20 de mai, de proteccion civiu de Catalonha, que demore redactat dera manèra que seguís:

«Cincau. Es installacions e es estructures destinades ara produccion o ara transformacion d’energia electrica: era base deth gravamen s’a de constituïr damb era poténcia nominau, expressada en megawatts. Eth tipe de gravamen ei de 22,07 euròs per megawatt.»
2. S’ahig ua letra, era f, ar article 60 dera Lei 4/1997, deth 20 de mai, de proteccion civiu de Catalonha, damb eth tèxte que seguís:
«f) Es centraus nucleares.»
3. Er an 2014 eth periode impositiu corresponent ath gravamen de proteccion civiu que grave es centraus nucleares finalize eth dia abans dera entrada en vigor d’aguesta lei, dia en qué se merite er impòst corresponent ad aguest exercici. Era quòta resultanta deth gravamen de proteccion civiu entad aguest periode s’a de prorratejar peth nombre de dies deth periode impositiu.

Tresau. Taxa entara realizacion d’activitats que son competéncia deth Tribunau Catalan de Contractes deth Sector Public

Se modifique er article 7 ter. 1-4 deth capitol I deth titol VII ter deth tèxte refòs dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, que demore redactat dera manèra que seguís:

«Article 7 ter. 1-4. Quòta

»1. Cada recors especiau en matèria de contractacion, reclamacion entara adopcion de mesures provisionaus o question de nullitat que constituïssen eth hèt imposable d’aguesta taxa e que siguen sosmetudi ath coneishement deth Tribunau Catalan de Contractes deth Sector Public merite era quòta que seguís:
	Quantia deth procediment
	Impòrt dera quòta

	Enquia 500.000 euròs
	750 euròs

	De 500.001 euròs a 1.000.000 d’euròs
	1.500 euròs

	De 1.000.001 euròs a 5.000.000 d’euròs
	2.000 euròs

	De 5.000.001 euròs a 10.000.000 d’euròs
	3.500 euròs

	Mès de 10.000.000 d’euròs
	5.000 euròs


»2. As efèctes der apartat 1, era quantia deth procediment se fixe en valor estimat deth contracte objècte deth recors, reclamacion o question de nullitat determinat per impòrt totau, sense includir er impòst sus eth valor ahijut, enes tèrmes der article 88.1 deth tèxte refòs dera Lei de contractes deth sector public, aprovat peth Reiau decrèt legislatiu 3/2011, deth 14 de noveme.
»3. En cas qu’er objècte deth recors, reclamacion o question de nullitat sigue un lòt, era quantia deth procediment ei eth valor estimat deth lòt. En cas que s’impugnen ath còp dus lòts o mès, era quantia deth procediment ei eth resultat de sumar es valors estimats de cada lòt impugnat.
»4. Quan era taxa a estat abonada pera reclamacion d’adopcion de mesures provisionaus, non cau pas efectuar cap aute pagament entara interposicion deth recors posterior.»
Quatau. Entrada en vigor der article 121 dera Lei 2/2014, deth 27 de gèr, de mesures fiscaus, administratives, financères e deth sector public

Çò qu’establís er article 20.4 dera Lei 26/2009, deth 23 de deseme, de mesures fiscaus, financères e administratives, d’acòrd damb eth tèxte der article 121 dera Lei 2/2014, deth 27 de gèr, de mesures fiscaus, administratives, financères e deth sector public, ei aplicabla as quantitats invertides ena aquisicion d’accions o participacions sociaus efectuada a partir dera entrada en vigor dera Lei 2/2014, deth 27 de gèr.
Cincau. Elements quantitatius

Era Lei de pressupòsti dera Generalitat de Catalonha pòt modificar es bases, es tipes de gravamen, es reduccions, es bonificacions e es impòrts establits pes articles 6, 7, 8, 14, 15, 16, 17, 22, 26 e 27 d’aguesta lei.
Siesau. Normativa supletòria

Ena aplicacion des tributs creadi per aguesta lei regís supletòriament era Lei generau tributària e es normes complementàries que la despleguen.
Disposicions transitòries

Prumèra. Pagaments fraccionats der impòst sus era produccion d’energia electrica d’origen nuclear en tot non se hèsque eth desplegament reglamentari
En tot non s’apròve eth reglament qu’a de desplegar aguesta lei, es autoliquidacions e es pagaments fraccionats en concèpte de pagaments a compde reguladi per article 30 s’an de presentar e ingressar enes entitats collaboradores de recaptacion autorizades ad aguest efècte, en tot utilizar eth modèu d’autoliquidacion qu’apròve per orde eth conselhèr competent per rason dera matèria.
Dusau. Autoliquidacion corresponenta ar an 2014 der impòst sus era emission de gasi e particules ena atmosfèra produsida pera indústria

Sens perjudici de çò que dispause er article 19, es subjèctes passius an de presentar e ingressar entre er 1 e eth 20 d’octobre de 2015 era autoliquidacion corresponenta ar exercici deth 2014 der impòst sus era emission de gasi e particules ena atmosfèra produsida pera indústria.
Disposicion derogatòria. Taxes entara prestacion des servicis dera Agéncia Catalana dera Aigua

Demoren derogades, damb efècte deth 31 de gèr de 2014, es letres p, q, r e s der apartat 1 der article 5.1-5 deth tèxte refòs dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh.

Disposicions finaus

Prumèra. Desplegament reglamentari
Se faculte eth Govèrn entà que dicte es disposicions de besonh entà desplegar e aplicar aguesta lei.
Dusau. Entrada en vigor

1. Aguesta lei entre en vigor er 1 de noveme de 2014.

2. Eth periode impositiu corresponent ar exercici deth 2014 des impòsti regulats pes capitols II e III s’inície er 1 de noveme de 2014.»
Palau del Parlament, 4 de novembre de 2014

El secretari quart
La presidenta del Parlament

David Companyon i Costa
Núria de Gispert i Català

